
SUĠĠERIMENTI 

Il-Kumitat għall-Impjiegi u l-Affarijiet Soċjali jistieden lill-Kumitat għall-Kultura u l-

Edukazzjoni, bħala l-kumitat responsabbli, biex jinkorpora s-suġġerimenti li ġejjin fil-

mozzjoni għal riżoluzzjoni tiegħu: 

1. Sabiex jintlaħqu l-għanijiet u l-miri prinċipali li l-UE kkommettiet lilha nnifisha għalihom 

fl-istrateġija EU 2020, fosthom biex jintlaħaq tkabbir intelliġenti, inklużiv u ekoloġiku, 

jistieden lill-Istati Membri jżidu l-livell ta' investiment f'edukazzjoni ta' kwalità u fit-

taħriġ, u għalhekk fil-kapital uman, biex jippreparaw lill-istudenti għall-ħtiġijiet dejjem 

jinbidlu tas-suq tax-xogħol u jippromovu l-integrazzjoni soċjali u professjonali tagħhom u 

b'hekk tinħoloq Unjoni Ewropea b'saħħitha u innovattiva u tiġi promossa l-inklużjoni 

soċjali u livell ogħla ta' solidarjetà filwaqt li ċ-ċittadini jitħejjew ukoll għal ħajja ta' 

suċċess u ta' sodisfazzjon; 

2. Jenfasizza li aktar tagħrif u ħiliet huma essenzjali; jistieden lill-Istati Membri, għalhekk, 

jipprovdu edukazzjoni aktar effiċjenti, b'attenzjoni fuq iċ-ċittadinanza attiva, filwaqt li 

jiżviluppaw il-kreattività, jipprovdu l-ħiliet trasversali (li jgħinu lill-istudenti jsolvu l-

problemi, ikunu flessibbli u kapaċi jadattaw għal sitwazzjonijiet imprevedibbli u jaħdmu 

f'timijiet u f'kuntesti interkulturali), intraprenditorija prattika u ħiliet relatati ma' STEM 

(ix-xjenza, it-teknoloġija, l-inġinerija u l-matematika) - anke għan-nisa minn età żgħira 

sabiex jegħlbu s-segregazzjoni tax-xogħol u d-diskriminazzjoni tal-paga, il-formazzjoni 

tajba fil-kompetenza diġitali u ħiliet effiċjenti fil-lingwi minn età żgħira, li jkunu 

aċċessibbli għal kulħadd; ukoll biex ikun hemm impjegabbiltà aktar ta' suċċess fl-UE 

kollha, jistieden lill-Istati Membri jedukaw iċ-ċittadini tagħhom dwar id-drittijiet taċ-

ċittadini tal-UE, id-drittijiet ċiviċi u l-impenji, u dwar kif huma jistgħu jibbenefikaw mid-

dritt tagħhom għal-libertà tal-moviment fl-UE; 

3. Jistieden lill-Istati Membri jiggarantixxu li s-sistema edukattiva tindirizza l-ħtiġijiet tal-

istudenti potenzjali kollha matul il-perjodu tal-istudji tagħhom, mill-bidu sal-

gradwazzjoni, biex jiggarantixxu sistema ta' edukazzjoni inklużiva u integrata u sistema ta' 

taħriġ b'approċċ li jiffavorixxi t-tagħlim tul il-ħajja filwaqt li jenfasizzaw b'mod speċjali l-

ħtieġa ta' aċċess ugwali għal kulħadd u joffru arranġamenti ta' appoġġ u arranġamenti 

mfassla apposta, kif ukoll perkorsi individwalizzati dwar il-ħtiġijiet differenti ta' studenti, 

speċjalment ta' membri ta' gruppi soċjali vulnerabbli li jinsabu f'riskju li ma 

jipparteċipawx jew li jkunu esklużi, bħar-Roma u minoritajiet oħra, il-migranti, u dawk 

b'diżabbiltajiet mentali u/jew fiżiċi u bi ħtiġijiet edukattivi speċjali; 

4. Jenfasizza li f'ħafna żoni remoti u reġjuni mikro żvantaġġati, l-istudenti għandhom 

problemi kbar biex fiżikament jilħqu l-iskejjel, u dan qed iwassal għal rata ta' tluq kmieni 

mill-iskola li qed tikber ferm; jistieden lill-Istati Membri, għalhekk, minħabba s-

sitwazzjoni ekonomika ħażina ferm li qed tolqot lill-maġġoranza taċ-ċittadini Ewropej, 

biex jieħdu passi konkreti ħalli jegħlbu dan it-tip ta' ostakli; 

5. Iqis li l-Istati Membri kollha għandhom jagħmlu sforz biex inaqqsu r-rati tat-tluq bikri 

mill-iskola, billi jniedu programmi ta' edukazzjoni bikrija tat-tfal, programmi ta' żvilupp u 

ta' kura ta' kwalità għolja li huma xierqa għall-età tagħhom, li jkopru l-perjodu kollu tat-

tfulija bikrija mit-twelid sal-età ta' sitt snin, u li jiggarantixxu aċċess ugwali għat-tfal 

kollha b'hekk jilħqu l-miri ewlenin tal-UE 2020 bl-għan li jaqgħu taħt l-10 %; ifakkar 

ukoll li, l-għoti ta' firxa wiesgħa ta' attivitajiet extra-kurrikulari u l-impenn tal-ġenituri fil-

proċess edukattiv, huma kollha miżuri vitali li jindirizzaw l-inugwaljanzi li jirriżultaw 

mill-iżvantaġġ tat-tfulija, li jevitaw li studenti żvantaġġati jkunu edukati fi skejjel speċjali 

u segregati, u li jżommu milli l-faqar u l-esklużjoni soċjali jkomplu jikbru mal-

ġenerazzjonijiet, u dan jista' jkun sorveljat bl-involviment tal-partijiet interessati kollha, 

bħal NGOs stabbiliti lokalment; 

6. Hu tal-fehma li kull student għandu jingħata għajnuna bl-għan li jiżviluppa pjanijiet 

individwali tat-tagħlim; iħeġġeġ lill-Istati Membri, għalhekk, jippromovu programmi li 

jipprovdu gwida vokazzjonali u appoġġ għall-istudenti fl-għażla tal-karriera; 

7. Jistieden lill-Istati Membri jipprovdu firxa wiesgħa ta' strutturi ta' appoġġ, bħal boroż ta' 

studju, għotjiet, self lill-istudenti b'termini favorevoli, assistenza fit-tutoring, mentoring u 

networking għal studenti żvantaġġati matul l-istudji tagħhom biex jiġi evitat tluq bikri 

mill-edukazzjoni sekondarja u terzjarja, u fil-livell terzjarju jiġu megħjuna jaċċessaw il-

programm Erasmus, li fih, ir-rati ta' parteċipazzjoni attwali għal studenti li ġejjin minn 

familji b'introjtu baxx huma aktar baxxi mill-medja, kif ukoll jippromovu l-aċċess għall-

internships fil-kummerċ, fl-amministrazzjoni pubblika u fil-midja sabiex jippermettulhom 

li jkollhom esperjenza ta' xogħol xierqa u network ta' appoġġ għas-suċċess futur fl-impjieg 

tagħhom, u wkoll biex jintegraw l-opinjonijiet speċfiċi tagħhom fil-kultura istituzzjonali; 

8. Jikkondividi t-tħassib tal-Kummissjoni dwar il-livelli baxxi u allarmanti ta' 

parteċipazzjoni fit-tagħlim tal-adulti f'ħafna Stati Membri b'medja tal-UE ta' 8.9 %; 

jirrakkomanda li jiżdiedu l-programmi aċċessibbli u ta' kwalità għolja tat-tagħlim tal-

adulti partikolarment fuq il-post tax-xogħol; 

9. Iħeġġeġ lill-Istati Membri jiffukaw kif xieraq fuq it-tranżizzjoni bejn il-perkorsi edukattivi 

u ta' taħriġ differenti u jtejbuhom b'mod fundamentali, u jassistu t-tranżizzjoni bejn l-

edukazzjoni, it-taħriġ professjonali u l-impjiegi, li dwarha l-Istati Membri ġew mitluba li 

jneħħu l-ostakli eżistenti fil-kuntest tal-proċess tas-Semetru tal-UE;  

10. Jistieden lill-Istati Membri, fid-dawl tal-problemi soċjali urġenti li qed tiffaċċa l-UE u bil-

kriżi tolqot partikolarment b'mod iebes liż-żgħażagħ1, biex jippromovu skambji tal-aħjar 

prattiki sabiex tonqos ir-rata tal-qgħad fost iż-żgħażagħ u jindirizzaw il-ħtiġijiet ta' dawk 

fi tranżizzjoni, speċjalment fir-rigward tas-sigurtà soċjali, biex jipprovdu l-Garanzija taż-

Żgħażagħ, skemi ta' taħriġ ta' kwalità u bi ħlas (li ma jissostitwixxux impjiegi 

permanenti), tagħlim ibbażat fuq ix-xogħol, apprendistati u mudelli ta' tagħlim paralleli li 

jkunu aċċessibbli b' mod faċli u jkunu orjentati lejn il-karriera, joffru kundizzjonijiet ta' 

xogħol xierqa, ikollhom komponet qawwi ta' tagħlim u jkunu assoċjati ma' proċess ta' 

kwalifika, u li jkunu ta' importanza kritika fit-tranżizzjoni mill-edukazzjoni għall-impjieg; 

jirrakkomanda wkoll li l-Istati Membri li ma għandhomx sistema ta' tagħlim parallela 

għandhom jintroduċu waħda;  

11. Iħeġġeġ lill-Istati Membri jappoġġaw aktar l-akkwist u r-rikonoxximent ta' kompetenzi 

bbażati fuq tagħlim mhux formali u informali, li għalih għandhom ukoll jagħtu kreditu; 

                                                 
1  Ir-rata tal-qgħad fost iż-żgħażagħ fl-UE kienet ta' 23.6 % f'Jannar 2013, u 8 miljun persuna fil-grupp tal-

età bejn it-18 u l-25 sena ma humiex f'impjieg, f'istituzzjoni edukattiva jew f'xi taħriġ. 

jistieden lill-Kummissjoni tipprovdi sistema ta' validazzjoni Ewropea aċċessibbli u ta' 

kwalità għolja għal dawn il-kompetenzi; 

12. Jistieden lill-Istati Membri, sabiex isibu soluzzjoni sostenibbli għall-problema ta' żbilanċ 

bejn ħiliet akkwistati u d-domanda tas-suq tax-xogħol, u b'hekk jevitaw il-qgħad, 

jippromovu djalogu u kooperazzjoni kontinwi u sħubijiet bejn l-istituzzjonijiet edukattivi, 

l-impriżi, is-sħab soċjali u min iħaddem, l-istudenti u l-organizzazzjonijiet taż-żgħażagħ 

dwar l-aktar oqsma importanti, bħat-twaqqif ta' politiki dwar l-edukazzjoni u t-taħriġ, l-

ippjanar tal-kurrikulum, l-għoti ta' pariri, it-tfassil ta' progrrammi edukattivi, ta' taħriġ u ta' 

speċjalizzazzjoni li huma relevanti mill-att prattiku;  

13. Barra minn hekk, iħeġġeġ lill-Istati Membri jsolvu n-nuqqas ta' ħiliet speċjalment fis-

setturi tat-tkabbir potenzjali, bħall-ekonomija ekoloġika, l-ICT, is-saħħa u l-kura, is-

servizzi tan-negozju, li se jitolbu numru dejjem akbar ta' ħaddiema kwalifikati fis-snin li 

ġejjin u li għandhom il-potenzjali li jiżguraw impjiegi ta' kwalità u sostenibbli; 

14. Jistieden lill-Istati Membri, għall-iskop tas-solidarjetà soċjali u biex jiġu indirizzati l-isfidi 

demografiċi, jippromovu l-attivitajiet volontarji għal etajiet kollha, u jħeġġiġhom 

jippromovu korsijiet ta' tħariġ meħtieġa mis-setturi tal-kura u s-setturi tal-appoġġ;  

15. Jistieden lill-Istati Membri jieħdu miżuri li jżidu l-parteċipazzjoni tal-impjegati u ta' 

persuni qiegħda f'orjentament ġdid vokazzjonali u fi programmi ta' taħriġ mill-ġdid sabiex 

inaqqsu r-riskji tal-qgħad speċjalment tal-qgħad fuq perjodu twil għal dik it-taqsima tal-

ħaddiema li l-attivitajiet professjonali tagħhom huma inqas u inqas mitluba; 

16. Jenfasizza l-importanza ta' taħriġ tal-għalliema ta' livell għoli u l-ħtieġa li l-għalliema 

jkunu mħejjija biex jiffokaw fuq ħiliet u kompetenzi, li jipprovdu metodu ta' tagħlim 

individwali għal dawk li qed jitgħallmu li ġejjin minn gruppi soċjali vulnerabbli u studenti 

bi bżonnijiet edukattivi speċjali, li jiffamiljarizzaw irwieħhom ma' kulturi differenti u 

jadattaw il-lezzjonijiet għall-istili differenti ta' komunikazzjoni u ta' tagħlim familjari 

għall-istudenti, u jagħtu importanza lill-eżiti tat-tagħlim aktar milli l-formalitajiet 

edukattivi, bl-għan li jiżguraw l-integrazzjoni b'suċċess taż-żgħażagħ fis-soċjetà u fis-suq 

tax-xogħol; iħeġġeġ, barra minn hekk, lill-Istati Membri jinvestu fit-tagħlim tul il-ħajja 

għall-għalliema, sabiex isostnu l-iżvilupp professjonali u personali tagħhom, u wkoll 

jippromovu l-istatus finanzjarju tal-għalliema u jtejbu l-kundizzjonijiet tax-xogħol 

tagħhom; 

17. Iħeġġeġ lill-Istati Membri biex, bl-involviment tal-partijiet interessati relevanti, 

jimmonitorjaw u jevalwaw b'mod regolari jekk is-sistema tal-edukazzjoni u l-programmi 

irnexxilhomx jilħqu lill-membri tal-gruppi soċjali vulnerabbli, jekk irnexxilhomx 

jissalvagwardaw aċċess ugwali għal edukazzjoni inklużiva u ta' kwalità fil-livelli kollha u 

jekk il-ħiliet provduti mill-edukazzjoni u t-taħriġ tagħhom fil-fatt żidux il-kapaċità għall-

impjieg, għall-integrazzjoni soċjali u ċ-ċittadinanza attiva tal-istudenti; jistieden ukoll lill-

Istati Membri jaġixxu fuq rakkommandazzjonijiet relatati mal-edukazzjoni fis-Semestru 

Ewropew u fuq rakkomandazzjonijiet oħra tal-Kummissjoni malajr kemm jista' jkun; 

18. Jenfasizza r-rwol tal-Fond Soċjali Ewropew (FSE) biex ikun appoġġjat l-investiment fl-

edukazzjoni u t-taħriġ, il-ħiliet u t-tagħlim tul il-ħajja; għalhekk, jitlob bil-qawwa biex 

ikun salvagwardat is-sehem minimu globali għall-FSE ta’ 25 % tal-baġit allokat għall-

politika ta' koeżjoni; iqis ukoll importanti li l-Istati Membri jżidu l-għarfien tal-

istituzzjonijiet edukattivi tagħhom dwar opportunitajiet ta' fondi tal-UE oħra għal skopijiet 

edukattivi; 

19. Jistieden lill-Kummissjoni timmonitorja jekk l-Istati Membri ħadux il-passi meħtieġa biex 

jirriformaw is-sistemi tal-edukazzjoni tagħhom ħalli jintlaħqu l-għanijiet imsemmija hawn 

fuq. 

